
Кавказдан олжалы оралды
     Кавказда өткен халықаралық «ТМД студенттерінің көктемі» байқауында қазақстандық делегация бас жүлдені иеленіп, елге олжалы оралды. Студенттердің халықаралық додасы таяуда Кабардин-Балкар Республикасындағы  Нальчик  қаласында  өтті.
     Бұл байқау былтыр тұңғыш рет Әзірбайжан жерінде өткізілді. Алғашқы байқауға бұрынғы кеңестік елдерден жеті мемлекет қатысқан болатын.
     Ал биылғы шараға ТМД елдерінің оқу орындарынан 300-ден астам студент қатысты. Олардың қатарында Әзірбайжан, Армения, Беларусь, Қазақстан, Қырғызстан, Молдова, Ресей Федерациясы, Тәжікстан, Өзбекстан, Украина, Оңтүстік Осетия елдерінің делегациялары бар.

     Қазақстандық делегация кұрамында С.Сейфуллин атындағы Қазақ агротехникалық университетінің студенттері, «Z» үштігінің әншілері, «Қызғалдақ» және «Шаттық» би ансамблінің мүшелері, сондай-ақ «Шабыт» халық аспаптар оркестрінің әншілері бар. Кавказ жеріне қазақ делегациясын бастап барған «Ақ желкен» театрының жетекшісі, режиссер, продюсер Бақытжан Тәжиновтің қадамы құтты болды. Талантты жастарды күн ілгері іріктеп, халықаралық додаға дайындаған режиссердің еңбегі еленіп, ол студенттік ұйым арасындағы «Ең үздік жоба жетекшісі» аталымының жеңімпазы атанды.
     Ал вокал жанры бойынша - «Z» үштігі, хореографияда - қазақтың ұлттық «Қара жорға» биі, аспаптық музыкада -«Шабыт» оркестрінің әншілері Аян Нұрғали мен Бауыржан Қартбаев лауреат атанды. Осылайша тек жүйріктер жарысқан додада қарсыластарынан басым түскен қазақстандық делегация фестивальдің бас жүлдесін жеңіп алды.


